
Қазіргі заманғы мұғалімге қойылатын талаптар
Әлемде, елімізде, қоғамда болып жатқан өзгерістер Қазақстан Республикасында Білім беруді дамытудың 2011-2020 жылдарға Мемлекеттік бағдарламасы талаптарының шеңберінде білім мазмұнын модернизациялау: жаңа перспективалар, жаңа мүмкіндіктер бағдарламасын іске асыру қазіргі заманғы мұғалімге жаңа талаптар қояды. 
Қазіргі заман мұғалімі қандай болуы керек? Әлбетте, бұл сұраққа бірден жауап беру қиын. Меніңше, бұл шығармашылық қабілеттерді дамыту үшін жағдайлар жасап, оқушылардың бойында білімді шығармашылықпен қабылдауға ұмтылысты дамыта алатын, оларды дербес ойлауға, материалды зерделеу процесінде өзіне қоятын сұрақтарды дербес тұжырымдауға үйрететін, олардың қажеттіліктерін толығырақ іске асыратын, пәндерді зерделеуге түрткіні арттыратын, олардың жеке бейімдіктері мен дарын нышандарын ұштай алатын, ынталандыра алатын адам. Адам танымы байқаудан, сезіп қабылдаудан, нақты аңғарудан, заңдарды нақты теория жүзінде  ашуға, ал сонан ол заңдарды практикада қолдануға қарай жүріп отырады. Олай болса, оқушының танымдық әрекетін дамыту дегеніміз - білімді меңгеруді байқау, сезу арқылы ғана емес, керісінше, талданып отырған процесті нақты аңғарту арқылы, меңгерген білімін практикада шығармашылықпен қолдана білудің дұрыс тәсілдерін үйрету, сол арқылы шеберлігі мен дағдысын арттыру. Мұндай күрделі ой-өрісінің жүйелі қалпытасуында оқушыны білімді шығармашылықпен игеруге талаптандыратын, оның амал, тәсілдерін үйрететін, мектептегі басты тұлға - мұғалім. Солай болғанмен мұғалімнің әрекеті өз оқушыларының тарапынан қолдау тапқанда ғана сабақ нәтижелі болмақ. Мектептегі оқу-тәрбие жұмысын жақсартуға бетбұрыс жасалғанда, оқушының ақыл-ойын дамыту үшін қажетті шарттың бірі оқу материалының мазмұнын өзгерту екендігіне (Д.Б. Эльконин) педагог қауымның назары аударылды. Соңғы пікірді қостаушылар болғанымен, олар да өз тарапынан ұсыныс жасап, ақыл-ойды дамыту үшін тек білім мазмұнын жаңарту аздық ететіні, сонымен бірге белгілі бір дәрежеде ықпал ететін ақыл-ой операциясы немесе әрекеті қажет деген тоқтамға келді. Сондай- бұл ғылыми мектептің өкілдері бірыңғай  жас толқындағы оқушылардың ақылының дамуында үлкен айырмашылық бар екенін байқады [1].
Қазіргі заманғы мұғалім үнемі ізденіс үстінде, сондай-ақ ол «мектеп оқушыларының қызығушылықтарын қалай ынталандыру керек?» деген көкейкесті проблемалық сұраққа жауап іздейді. Қазіргі заманғы мұғалім өз бойында өз ісіне деген сүйіспеншілікті шәкірттерге деген сүйіспеншілікпен ұштастырады, балаларды оқытып қана қоймайды, сонымен бірге өз шәкірттерінен де оқып үйрене алады. Қазіргі заманғы педагог әрбір баланың жан түкпірінде жатқан ең тәуір сапаларды анықтауға, алған білімдеріне қуанып, шаттану үшін балаларды көтермелеуге тиіс. Сонда ғана олар мектепті бітіргеннен кейін өздерінің қоғамдағы орнын анық сезініп, оның игілігі үшін жұмыс істей алады, қоғамымыздың ағымдағы және келешектегі міндеттерін шешуге қатысуға  дайын болады.
Қазіргі заманғы мұғалім - бұл кәсіби маман. Педагогтың кәсібилігі оның кәсіби жарамдылығымен, кәсіби жол табуымен, дербес дамуымен, яғни өз бойында кәсіби қызметті орындау үшін қажетті қасиеттерді мақсатты түрде қалыптастыруымен анықталады.
Қазіргі заманғы педагогтың, айрықша шеберлік белгілері:

· ұдайы өзін-өзі жетілдіру;

· өзіне-өзі сын тұрғысынан қарау; 
· білімдарлық және жоғары еңбек мәдениеті болып табылады. Мұғалімнің кәсіби өсуі өздігінен, білім алу қажеттілігінсіз мүмкін емес. 
Қазіргі заманғы мұғалім үшін ешқашан да қол жеткен межеде қалып қоймай, қайткенде де алға қарай ұмтылуы өте маңызды. Өйткені мұғалім еңбегі - шексіз шығармашылық үшін сарқылмас қайнар, сондықтан қазіргі заман мұғалімдерінен іздену мен жаңа технологияларды мейлінше кеңінен қолдану қажеттілігі туындап отыр. Жаңа оқыту технологияларының мәні -шығармашылық қабілет, дербестік, ізденімпаздықтың дамуы үшін жағдай жасау. Оқу әрекетінің шығармашылық әрекеттен айырмашылығы ол баланың өзін- өзі қалыптасуына өз идеясын жүзеге асыруға бағытталған жаңа әдіс-тәсілдерді  іздейді. Проблеманы жаңаша шешуге талпыныс жасайды. Оқу әрекеті баланың жалпы қабілетін дамытса, шығармашылық әрекет нақты жағдайды шешу барысында нәтижеге жеткізетін қабілеттерін дамытады. Баланың білімін тереңдетуде шығармашылығын, еңбекке қызығушылығы мен ой-өрісін кеңейтіп, талғам деңгейін жоғарылату барысында жаңа оқыту технологияларының алатын орны ерекше. Жаңа технологиялар баланы тек үйренуші ғана емес өзіндік ой-пікірі бар жан-жақты дамыған дара тұлға дәрежесіне дейін тәрбиелеуді мұрат тұтады.

Бүгінде оқыту процесінде соның ішінде бастауыш мектептерде жиі қолданылып жүрген технологиялардың бірі "Сын тұрғысынан оқу мен жазуды дамыту" технологиясы.
Бұл стратегия сабақ жүйесіңде іштей үш кезеңге бөлінеді:
I.
Қызығушылықтарын ояту.
Бұл кезеңде оқушыларды сабаққа психологиялық тұрғыдан дайындай отырып, қызығушылықтарын арттырудың әртүрлі әдіс-амалдары қарастырылады. Мысалы: "Шаттық шеңбері", "Тілекті тізбек", немесе қызықты сұрақтар қою арқылы оқушыларды өтілетін сабаққа тарту.
Бұл әдістер дәстүрлі оқыту жүйесіндегі "Кім кезекші?", "Сабақта кім жоқ, неге жоқ?", "Бүгін қай күн?" сияқты қатаң сұрақтарды алмастырып, керісінше, сыныптың тынысын бірқалыпты жайландыруға, жағымды ахуал туғызуға бағытталады.
Жаңа білімге көпір салу. Бұл сәт "бүгінгі біздің өтетін тақырыбымыз" деп дайын дүниені айтып беруден алыстатты. Орнына, білетін білімді еске түсіре отырып, жаңа білімге көпір саламыз.
II. Мағынаны ажырату. 
Белсенді түрде оқу. Бұл кезеңді іске асыру үшін бірнеше әдіс-тәсілдер бар. Олар: болжау кестесі, ойлан, жұптас, ортаға сал, білемін, білгім келеді, үйренгендім, сұрақ қоя білуді үйрету, өзара оқыту, топпен болжау, топпен зерттеу, т.б. Осы әдіс-тәсілдерді қолдану бұл кезеңді ең тамаша кезеңге, яғни оқушының өздігінен білім алу, өзін-өзі өзектілендіру, танымдық қабілеттерін дамыту, шығармашылық іс-әрекеттерінің ояту, бір сөзбен айтқанда, өзіндік еңбек ету кезеңіне айналдырады.
III. Ой толғаныс. 
Оқуды қорытындылауы. Оқушы алған білімін пайдалана отырып шешім қабылдайды, топпен бөлініп берілген тапсырмалары болса, өздері дәлелдейді, көрсетеді, бағалайды немесе "Эссе жазу, бес жолды өлең" тәсілдерін пайдаланады. Қазіргі оқыту үрдісінде оң әсерін көрсетіп жүрген әдістердің бірі - "топқа бөліп шығармашылық тапсырмалар беру".
Топтық жұмыстың бала танымына тигізетін оң әсерлерін жіктеп көрсету үшін, тәжірибе барысында өткізілген ана тілі пәнінен "Менің Отаным - Қазақстан" тарауының қорытынды сабағымен байланыстырып көрсетелік. Ол үшін сыныпты екі топқа бөлеміз. Уақытты белгілей отырып екі тізім жасауын түсіндіреміз. Бірінші топтың міңдеті – Отанын қорғауға, оны гүлдендіруге, көркейтуге қандай ізгі істерді жасады, немесе жасауды ұсынады соны жазу. Екінші топтың міндеті – Отанға (адам баласының жасайтын қиянатын өзара ақылдасып тізбек құрып жазу.  Белгіленген уақыт аяқталған соң, әр топтан бір оқушы шығып тізіммен таныстырады. Мұғалімнің жетекшілігімен тізімдерге байланысты екі топ өзара пікір алмасады, қорытынды шығара отырып, екі топ бірін-бірі бағалайды.
Осылай алдынан шыққан проблеманы шешу мақсатында, оқушы өзінің жинақтаған біліміне, азды-көпті тәжірибесіне сүйене отырып, жаңа әдіс-тәсілдерді іздеу арқылы шығармашылық әрекет қалыптасады. Ал топпен жұмыс істеудің маңыздылығы мынада:
|
1.  Топ жеке адамның пікірімен санасады.
2.  Іс-әрекетке қатысатын әр оқушы сол топтың беделін, намысын қорғауға тырысады.
3.  Оқушы бойында болжау жасау, қиял,  шығармашылық дамиды.
4.  Бір-бірімен ізгілікті қарым-қатынас жасайды, достық тілек, өзгенің пікірімен санаса білу, ойларын айта білу дағдылары қалыптасады.
5.  Бойларындағы жасқаншақтық, жалтақтық, ұяңдық сияқты психологиялық мінез кеселдерін жоя отырып, мінез күйлерін қалыптастырады.
Оқу мен жазуды сыни тұрғыдан ойлау дегеніміз не? - деген сұраққа американдық профессор Дэвид Клустер, сыни деп айтуға келмейтін құбылыстарға тоқтала отырып, сыни тұрғыда ойлауды анықтайтын үш пункті ұсынды:
Біріншіден, сыни тұрғыдан өзіндік жеке ойлау болып табылады дейді (мысалы сабақ барысында әр оқушының өз ойлары мен пікірлерін басқалардан тәуелсіз құруы).
Екіншіден, сыни ойлауды тудыратын білім дәлелдемелері екеніне тоқталады.
Үшіншіден, сыни тұрғыдан ойлау сұрақтар қойып, шешімін табуды қажет ететін мәселені анықтаудан басталады - дейді.
Бұл жерде адамзат баласының Абай айтқаңдай, үш түрлі мінезбен туатыны, яғни соның бірі көрсем, білсем деген талпыныс құмарлығы туралы пікірімен үндеседі.
Бұл жөнінде шығыстың ғұламасы Аристотель "Ойлау таңданудан басталады, табиғаттың ашылған құпиясы алдында шынайы таңырқау ойдың күшті тасқынын тудыратын қуатты түрткі" - деген.
Қазіргі заманғы мұғалім үшін оның мамандығы - өзін-өзі іске асыру мүмкіндігі, қанағаттану мен жұртшылықтың тану көзі.
Қазіргі заманғы мүғалім - жадырап күле алатын және төңірегіндегінің бәріне қызыға қарайтын адам. Өйткені әзірше бала мұғалімге қызыға қарайды, сондықтан да мектеп өз тұғырынан түскен жоқ, әлі де өз орнында, әлі де жасай береді.
Педагогиканы демократияландыру мұғалімге шығармашылық үшін барынша көп мүмкіндіктер береді. Алайда, өкінішке карай, көптеген педагогтар шығармашылықты дидактикалық әрекет (жаңа сабақтарды, тәрбиелеу мен оқытудың жаңа әдістерін әзірлеу) деп қана ойлайды.
XXI ғасырдың мұғалімі – педагогикалық қызметтің әр алуан салаларындағы жасампаз: өз жұмысының қорытындыларын шығаруға, өз тәжірибесін жинақтауға міндетті түрде ұмтылатын тәжірибелі технолог, ұйымдастырушы.
Бұрын мұғалім оқушының алған ақпаратының көлемін білумен шектелетін де, көбіне оны шәкірттің жеке өз көзқарасы қызықтырмайтын. Міне, оқушылардың толыққанды ойлауға және сөйлеуге оқып-үйрене алмауының сыры осында еді. Мұғалім мен шәкірт арасындағы қатынастар негізінен авторитарлық болды. Бұл оқытудың ақпараттың типі - ОАТ болды. Оқушы мұндай жүйеде - объект. Білім берудің ескі жүйесінің жақтаушылары ол білімдар адамды оқытып шығарды-мыс деп діттеді. Іс жүзінде ОАТ интеллек-туалдық тұтынушыны тудырды: мүғалім білім береді, оқушы - білім алады. Нәтижесінде, белгілі психолог А.Н. Леонтьевтің айтуынша, «ақылды байыту кезінде жан жұтады».
Білім беру мазмұнындағы өзгеріс мұғалім мен оқушының іс-әрекетінен бастау алады. Әуелі мұғалімнің негізгі функциясы өзгереді: ол ақпарат таратушыдан менеджерге айналады. Білім берудің жаңа жүйесінде мұғалім үшін басты міндет - оқыту процесін басқару. Оқушының мән-мазмұны да өзгереді: ол ақпарат қабылдаушыдан әріптеске, мұғаліммен қызметтеске - оқытудың субъект-объектісіне айналады, яғни белсенді тұлға болып қалыптасады.
Енді оқушы да іс-әрекет сипатындағы кері байланысты орнатуға тиіс: ол жұмыс жасайды, ал мұғалім оның атқарған ісінің дұрыс-бұрыстығын анықтайды.
Сөйтіп, оқытудың жаңа типі - іс-әрекетті. Алайда, ескі деп оқытудың ақпаратты типінен  толық бас тартуға болмайды –келісім  қажет: екі жүйеден де тәуір, оң нәрселерді алған жөн.
Бүгінгі мектепте оқытудың жаңа моделінің алдына қойылып отырған басты міндеттер:

· оқушыны «дайын білімді алушы» енжар қалпынан оны танымдық процестің белсенді субьект күйіне көшіру;

· жалпы орта білім берудің құрылымы мен мазмұнын оқушылардың жас ерекшеліктеріне әрі белгілі бір білім деңгейіне және мүмкіндіктеріне сәйкес келтіру;
· оқу-тәрбие процесінің көмегімен оқушыларды жаппай әлеументтендіруді қамтамасыз ету;
· мектеп бітірген түлектердің жеткен деңгейін, олардың дара қасиеттерін құзырлықтар түрінде болжау т.т. 
Қазіргі заманғы жағдайларда жұмыс істеу үшін оқытушы не білуге тиіс? Санамалап айтсақ, келесі бес құрал педагогтың бес қаруы десе де болғандай:
1.  Менеджмент ғылымы (басқару ғылымы);
2.  Психология (білім беру - оқыту және тәрбиелеу процесін психологияландыру жүріп жатыр); Егер біз оқушының субъектісін, жеке тұлғасын нысаналасақ, біз оны жақсы білуге тиіспіз;
3.
Экономика (экономиканың қажеттіліктерін білу; мектепте қандай адам даярлау керек екенін білу);
4.
Информатика (дербес компьютерді пайдалану);
5.
Ақпараттық-коммуникациялық технологияны сабақта кеңінен қолдану (Internet желісін пайдалана және іздей білу, электронды оқулықтарды қолдану, флипчарттарды игеру)
Ақпараттық-коммуникациялық технологияны қолданудың бұл түрін әлемдік стандартта қарым-қатынас жасаудың жоғары деңгейіне, ынтымақтастыққа жетелейтін, жоғары кәсібилікпен сипатталатын ХХІ ғасырдың маманын дайындаудың жүйесі деп атауға болады. Мемлекетіміздің әлеуметтік маңызды себептердің шапшаң күшейуі ашық және компьютерлік оқытуға, қазіргі кездегі қарым-қатынас құралдарын пайдаланудың арқасында іскерлікке, танымдық-ынтымақтастықтың өзін-өзі жүзеге асырылуына, дамуына және өз орнын табуына, өзара қарым-қатынастың күшейуіне тән.
Ел Президентінің Қазақстан халқына жолдауында: «Қазақстанды әлемдегі бәсекеге қабілетті 50 елдің қатарына енгізудің негізгі міндеті жоғары мамандандырылған білікті де білімді азамат ғылыми технологияны оңай меңгеріп, нарықтық экономикада өзін-өзі басқара алатын және алған білімін өмірде қолдана білетін болса, тек сол уақытта жүзеге асуы мүмкін» деген сенімі жай айтылған сөз емес [2].
Бүгінгі таңда жер бетіндегі кез келген мемлекет қазіргі заманға сай озық үлгідегі ақпараттық технологияларды өндіріске енгізуге ден қойған. Оның үстіне біздің еліміз барлық мемлекеттік органдарда басы артық қағазбастылықтан арылып, жұмысты жеңілдету үшін электронды жүйеге көшпек. Осы мақсатта “Электронды мектеп” жобасы тәжірибеге енуде. 
Қазіргі таңда техниканың дамыған заманында барлық мекемелер, мемлекеттік органдар, коммерциялық ұйымдар, оқу орындары, мектептер толықтай компьютерлік техникалармен жабдықталған десем, артық болмас. Бастапқыда компьютердің қай жағынан келуді білмей жаңа техниканы жатырқап жүргендер қазір оның құлағында ойнайтын болды. Елбасымыз Н.Ә. Назарбаев Қазақстан халқына «Жаңа элемдегі жаңа Қазақстан»  Жолдауында тағы да: «Білім беру реформасы табысының басты өлшемі -тиісті білім мен білік алған еліміздің кез келген азаматы әлемнің кез келген елінде қажетке жарайтын маман болатындай деңгейге көтерілу болып табылады. Біз бүкіл елімізде әлемдік стандарттар деңгейінде сапалы білім беру қызметіне қол жеткізуге тиіспіз», - деп атап көрсетті. Бұл биік мақсатқа жету үшін біз дәстүрлі оқытудағы оқу сапасын тек қана білім, білік және дағдыға біріктіріп бағалаудан бас тартуымыз керек. Осы ескіше үрдіспен білім сапасы деңгейінің кейбір бөліктерін толығымен анықтай алмағандықтан, оқушының іс-әрекетін дұрыс бағаламау туындайды. Ал бұл өз кезегінде оқушының оқуға деген қызығуының төмендеуінің бір себебіне айналады.
Үнемі жаңару үстіндегі педагогикаға  мұндай өзгеріс қалыпты болса  керек. Өмір өзгереді, балалар өзгереді, педагогика өзгереді. Ескісі немесе жаңасы болсын,  әрбір әдістеме өз шегіндегі жағдайларда жақсы, сол шекті жағдайлар өзгерсе, педагогиканың әдіснамасы да өзгереді, ал жақсарулардың шегі жоқ екені белгілі.
Жаңа әдіс-тәсілдерді біз берісі отаңдық, әрісі әлемдік педагогика мектептері мен бағыттарының жаңашыл ізденістерге толы тың үрдістерінен оқып үйренеміз. Өйткені, қоғам дамуының ең басты шарты шығармашыл тұлға тәрбиелеу десек, сол шығармашыл тұлғаны тек шығармашыл тұлға ғана тәрбиелей алады.
Қазіргі жаңару кезеңінде біздің қоғамымыздың ілгерілеу процесінде адам факторы және оны жандандыру, ел өмірінің барлық жақтарын жаңарту бала тәрбиесінің мәні мен оның проблемасын күрделендіріп отыр. Осыған байланысты қазіргі заманғы мұғалімге жұмысындағы нәтижесінің сапасын арттырудың негізгі бағыты - барлық тәрбиелік істе әрбір баланы жеке тұлға деп танып біліп, жан-жақты қалыптастыруда талмай іздену мен жаңалықтан қалмау.
Қорыта келгенде жаңа білім беретін мектеп ұстаздарының алдындағы ең биік меже - әр пәннің өз мазмұнынан туындайтын сан алуан әмбебап тәсілдерді рет-ретімен жүйелеп шәкіртінің санасына ұмытылмастай етіп сіңдіру. Сонымен қатар жаңа педагогикалық технологияларды пайдалану мұғалімге оқу процесінің құрылымын түбегейлі өзгертуге, оқушылардың дүниетанымдарын кеңейтуге және жеке қабілеттерін көре біліп, оны есепке ала отырып дамытуға толық жағдай жасауға мүмкіндік береді.

Қазіргі заманғы мұғалімге қойылатын талаптар
Берілген мақалада қазіргі заманғы педагог оқушы бойындағы шығармашылық қабілеттерді, ұмтылысты дамыта алатын, оларды дербес ойлауға, өзіндік ойын тұжырымдауға, олардың жеке бейімдіктерін ынталандыра отырып  дарын нышандарын ұштай алатын адам. 

Статья о современном педагоге, человеке , который в каждом ученике, воспитывая стремление к развитию творческих способностей, самостоятельному мышлению, анализированию, способствует проявлению и закреплению личного таланта. 
This article is about a modern teacher, person,who brinqs up tendency to development of creative abilities of each students, their independent, mentality, analysinq and promotec the vmanifestation fixinq ofpersonal talent. 
Ф.И.О.:                         Акылтаева Майра Амангельдиевна

Ученая степень и звание: Учитель начального класса высшей категорий

Адрес:                          100011, 12 мкр., 26 дом.
Телефон:                     8(7212) 502202, 223978, 87009228151

Телефакс:                   8(7212) 452947

Е-mail:                        nuriko_06@mail.ru
